Koji su razlozi pokretanja inicijative i koju ulogu bi u FBIH imalo Regulatorno tijelo?
Vodovodna preduzeća u regionu jugoistočne Evrope uglavnom naglašavaju neprimjereno niske tarife njihovih osnovnih usluga – vodosnabdijevanja i odvodnje otpadnih voda. Evidentno je da je dosadašnji pristup neodrživ i da ovo stanje treba mijenjati. Vrlo je bitno kontinuirano raditi na podizanju svijesti vlasnika i osnivača vodovoda o potrebi punog pokrivanja troškova proizvodnje i distribucije vode. S druge strane, vodovodna preduzeća se moraju posvetiti racionalnijem i efikasnijem poslovanju s ciljem smanjivanja troškova proizvodnje i distribucije vode. Isto tako, uzimajući u obzir veliki period naplate koji utiče na efikasnost preduzeća i sposobnost da pozitivno posluje i modernizira vodovodni sistem, bilo bi neophodno utvrditi razlog nemogućnosti preduzeća da naplate svoja potraživanja.
Uspostava jedinstvene tarifne metodologije na nivou FBiH, odnosno jedinstvenog načina određivanja cijene, jedan je od osnovnih koraka koji se mora poduzeti s ciljem opstanka i poboljšanja stanja sektora vodnih usluga. 
Svi vodovodi u FBiH imaju standardizirani tarifni sistem s različitim tarifama za usluge vodosnabdijevanja i odvodnje otpadnih voda po osnovu potrošnje po m3, za različite kategorije kupaca. Tarife se primjenjuju uglavnom na osnovu mjerenja potrošnje vode. Tarifa za otpadne vode primjenjuje se na količine fakturisane pitke vode. Zakonska regulativa uglavnom propisuje da se tarife određuju u skladu sa troškovima potrebnim za obezbjeđenje pružanja usluga, ali je praksa takva da vodovodi predlažu cijene općinama koje onda po pravilu takve cijene ne odobravaju, nego se cijena određuje bilo usporedbom u odnosu na okruženje, ili proizvoljno, po procjeni općinskih vlasti.
[bookmark: _Hlk32360424]U vrlo malom broju vodovoda/općina postoji transparentan način, i usvojena metodologija, kojom se utvrđuje odgovarajuća tarifa usluga.
Jedan od zaključaka svih do sada urađenih analiza stanja i poboljšanja vodnih usluga u FBiH je da način određivanja cijene predstavlja centralno pitanje i dominantno određuje položaj i opstanak Sektora. U tom smislu je neophodno uspostaviti jedinstvenu tarifnu metodologiju na nivou FBiH, a poželjno bi bilo uspostaviti i regulatorno tijelo koje bi cijelom procesu određivanja ekonomske cijene dalo potrebnu dozu objektivnosti, stručnosti, transparentnosti i depolitizacije procesa. 
Regulatorno tijelo bi trebalo biti neovisno i nepristrano tijelo osnovano na kantonalnoj ili/i federalnoj razini, koje ima nadležnosti prethodne verifikacije zahtjeva operatora za izmjenom vodne tarife. Operator je javno preduzeće ili drugo pravno lice koje je registrirano za upravljanje vodovodnim i kanalizacionim sistemom i postrojenjem za urbane otpadne vode i pružanje vodno komunalnih usluga, odnosno lice kojem je u skladu sa zakonom prenijeto takvo ovlaštenje. 

